
[bookmark: _Toc220757011]ЕРӨНХИЙ МЭДЭЭЛЭЛ 
Дулаан хангамжийн тухай хуулийн төсөл /цаашид “хуулийн төсөл” гэх/-ийг хэрэгжүүлэхтэй холбогдон гарах зардлыг Монгол Улсын Засгийн газрын 2016 оны 59 дүгээр тогтоолын 4 дүгээр хавсралтаар баталсан “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”-ын дагуу боловсруулав.
 	Зардлын тооцоо хийсэн аргачлал:
Сонгон авсан хуулийн төсөл нь анхдагч хуулийн төсөл хэлбэрээр бичигдсэн байх ба тус хуулийн төсөлд хуулийн этгээд, иргэн,төрийн байгууллагад хэрэгжүүлэх нэмэлт чиг үүрэг бий болгож байгаа эсэхэд үнэлгээ хийнэ. 
Хуулийн төслийн 1.2.Энэ хуулийн зорилт нь Монгол Улсын дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бүрдүүлэхтэй холбогдсон харилцааг зохицуулахад оршино. гэж заасны дагуу уг зорилтыг хангахад иргэн, хуулийн этгээд, төрийн байгууллагад ямар төрлийн шинэ чиг үүрэг бий болж, үүнтэй холбоотой гарч болох зардлын тооцоог хийхийг зорилоо.  
Хуулийн төсөлд шинээр бүтэц, чиг үүрэг бий болсон эсэх гэсэн агуулгаар зардлын ерөнхий тооцоог гаргана. Энэ хүрээнд хуулийн төсөл болон дагалдах хуулиар дараах шинэ чиг үүрэг бий болсон байна. Үүнд:
· дулаан хангамжийн байгууллага нь дулааны тоолуур буюу дулаан хэмжих хэрэгслийг байршуулах асуудал тусгасан;
· Эрчим хүчний мэдээллийн нэгдсэн санг бий болгох асуудлыг тусгасан;
· Орон нутаг нь дулаан хангамжийн хөгжлийн схемийг боловсруулж баталж байх;
· Аймаг, нийслэлийн эрчим хүчний зохицуулах зөвлөл нь хэсэгчилсэн дулаан хангамжийн эрх олгох;
· Холболтын төлбөр төлөх;
· Нийтийн сүлжээ болсон хувийн сүлжээний өмчлөгчид сүлжээний төлбөр төлөх.
· Төрөөс үзүүлэх дэмжлэгийн хүрээнд төрөөс тодорхой татаас өгөх, санхүүгийн дэмжлэг үзүүлэх болон татварын дэмжлэг үзүүлэх талаар тусгасан байна. 
	Дээрх зардлууд нь дулаан хангамжийн үйлчилгээг үзүүлэх, уг үйлчилгээг авахад үүсэх зардлууд байна. Тодруулбал, дулааны тоолуур буюу хэмжих хэрэгсэл байршуулах зардал нь тусгай зөвшөөрөл эзэмшигчийн зардал байхаар бол, холболтын төлбөр, сүлжээний төлбөр нь сүлжээнд холбогдох хүсэлт гаргах этгээдийн төлөх төлбөр байна. Харин эрчим хүчний мэдээллийн нэгдсэн санг бий болгох, дулаан хангамжийн хөгжлийн схем боловсруулах, хэсэгчилсэн дулаан хангамжийн эрх олгох, дулаан хангамжид төрөөс үзүүлэх дэмжлэгийн асуудал нь төрийн шинэ чиг үүрэгт хамаарч байна. 
Хуулийн төслөөр шинээр бий болж буй үүрэгт зардал тооцогдож байгаа тул бодит статистик болон хугацааг шууд ашиглах боломжгүй тохиолдолд аргачлалын 2.5.2, 4.4.2 дахь заалтуудыг тус тус үндэслэн адил төстэй ажил, үйлчилгээ байгаа эсэхийг судалж, баримжаалах, салбарын мэргэжилтнүүдээс санал авах зэргээр хугацаа, тохиолдлын тоо зэргийг тогтоосон болно.
Зардлын тооцоонд ашигласан үзүүлэлт, тоо баримтыг дулаан хангамжийн мэргэжлийн байгууллага, Эрчим хүчний зохицуулах хорооны албан хаагчидтай зөвлөсний дагуу доор дурдсан асуулт, хариултын хүрээнд хийлээ. Үүнд: 
	№
	Асуулт 
	Хариулт 

	1
	Хуулийн төслийн 27 дугаар зүйлд заасан дулааны тоолуур, хэмжих хэрэгсэл нь одоо байдаг уу? бүх байшин, орон сууцанд байршуулах боломжтой эсэх? 
	Одоо байхгүй, энэ хуулийн хүрээнд шинээр бий болно. Улмаар хуучны байранд хэмжих хэрэгсэл болох зардал тооцох төхөөрөмж байршуулж болно. Энэ нь шинэ зардал тооцох нөхцөл болно.

	2
	Тоолуур, зардал тооцох төхөөрөмжийн хувьд нэг айлд хэдийн хэмжээний зардал болох вэ? Улмаар нэг түгээх тусгай зөвшөөрөл эзэмшигчийн хувьд хэдий хэмжээний зардал болох вэ??
	Нийтдээ улсын хэмжээнд 407 мянган ахуйн хэрэглэгч, 25 мянган байгууллагад тоолуур суулгах шаардлагатай. Үүнээс Улаанбаатар цахилгаан түгээх станцаас бусад түгээх компаниудад нийтдээ 111 тэрбум төгрөгийн санхүүжилт шаардлагатай байна. Үүнээс нэг  хэрэглэгчид ногдох тоолуурын дундаж үнэ нь 110 мянган төгрөг байна. Энэ тооцооллоос авч үзвэл, 100 хэрэглэгчид үйлчлэх түгээх компани нь 11 сая төгрөгийн зардал гарах боломжтой. 

	3
	Мэдээллийн нэгдсэн сан одоо байгаа юу? Шинээр бий болгоход зардал ямар хэмжээгээр гарах вэ? 
	Мэдээллийн нэгдсэн сан байхгүй. Гэхдээ бий болгоно гэвэл, одоо байгаа мэдээллийн суурь дэд бүтцийг ашиглаад бий болгох боломжтой. Ойролцоогоор 300 сая төгрөг гарах боломжтой. 

	4
	Хуулийн төсөлд орон нутаг нь дулаан хангамжийн хөгжлийн схемийг 5 жил тутамд боловсруулж, баталдаг байхаар заасан. Энэ нь судалгааны хувьд ямар хэмжээний зардал болох вэ? 

	Тухайн орон нутгийн хувьд 200 сая төгрөгийн зардал гарах боломжтой. Гэхдээ энэ нь 5 жил тутамд гарах зардал болно. 


	5
	Хэсэгчилсэн дулаан хангамжийн систем нэвтрүүлэхтэй холбоотойгоор аймаг, нийслэлийн зохицуулах зөвлөл нь шинэ чиг үүрэгтэй холбоотойгоор ажилтны тоог нэмэгдүүлэх үү?

	Одоо байгаа бүтцийн хүрээнд шийдвэрлэх боломжтой.


	6
	Холболтын төлбөр авах асуудлыг төсөлд тусгасан байна. Энэ нь шинэ төлбөр үү? Хэрэглэгчид хэр ачаалалтай вэ?

	Холболтын төлбөрийг өнөөдөр ч авдаг. Гэхдээ холболтын төлбөр тооцох аргачлал байхгүй байсныг хуулиар тогтоож өгсөн. Үүнтэй холбоотой төлбөр төлөх хэмжээ нэмэгдэх боломжтой. Гэвч, энэ төлбөр нь дулаан хангамжийн дэд бүтцийн ашиглалтад зориулагдах тул төрөөс авах татаасыг бууруулна.


	7
	Нийтийн сүлжээ болсон хувийн сүлжээний  өмчлөгчид сүлжээний төлбөр төлөхтэй холбоотой ямар хэмжээний зардал үүсэх вэ?

	Энэ зардал нь заавал төлөгдөх зардал биш. Төрөөс төвлөрсөн дулаан хангамжийн системд шууд холболт хийгээгүй байх үед хувийн хөрөнгө оруулалтаар сүлжээнд нэмэлт холболт хийх тохиолдолд дараагийн хэрэглэгчийн эрхийг хангахтай холбоотой зохицуулалт. Энэ нь хувийн хөрөнгөөр барьсан сүлжээний хөрөнгө оруулалтаас хамаарах ба уг зардлыг сүлжээнд холбогдох хүсэлтэй этгээд сайн дураар төлнө. Иймээс хуулийн хэрэгжилттэй холбоотойгоор нэмэлт зардал төлөх үүрэг үүсээгүй.  


	8
	Төрөөс үзүүлэх дэмжлэгийн хүрээнд тодорхой татаас өгөх, санхүүгийн дэмжлэг үзүүлэх болон татварын дэмжлэг үзүүлэх талаар тусгасан байна. Энэ хүрээнд төрөөс ямар хэмжээний зардал гарах боломжтой вэ?

	Дулаан хангамжийн асуудал нь төрийн тэр дундаа орон нутгийн хамаарах асуудал. Иймээс жил жилийн төсөвт уг асуудлыг тусгаж ирсэн. Гол нь уг төлөвлөлт дулаан хангамжийн хөгжлийн схемийн төлөвлөлттэй уялдах шаардлагатай. Өөрөөр хэлбэл, энэхүү хуулийн төсөл батлагдсантай холбоотойгоор төсвөөс шууд мөнгөн хөрөнгө гарахгүй. 



	Дээрх асуулт, хариултын үр дүнд иргэн, хуулийн этгээдээс шууд гарах зардал нь тусгай зөвшөөрөл эзэмшигчийн хувьд тоолуур, хэмжих хэрэгсэл байршуулах зардал, төрийн хувьд мэдээллийн нэгдсэн санг бий болгох, мөн дулаан хангамжийн хөгжлийн схем бий болгох асуудлын хүрээнд нэмэлт зардал үүсэх боломжтой байна. 
	Харин холболтын төлбөр төлөх, нийтийн сүлжээ болсон хувийн сүлжээний  өмчлөгчид сүлжээний төлбөр төлөх харилцаа нь хуулийн хүрээнд заавал төлөгдөх төлбөр биш бөгөөд энэ нь гэрээний харилцааны хүрээнд өнөөдөр ч хэрэгждэг харилцаа. Иймд энэ хүрээнд нэмэлт зардал гарахгүй гэж үзлээ.


[bookmark: _Toc220757012] 	1. ИРГЭН, ХУУЛИЙН ЭТГЭЭДИЙН ЗАРДЛЫН ТООЦОО
Хуулийн төсөлд хэрэглэгчийн хувьд хэрэгжүүлэх нэмэлт чиг үүргийг бий болгоогүй. Гэхдээ түгээх тусгай зөвшөөрөл эзэмшигч нарын хувьд үзүүлж буй үйлчилгээтэй холбоотойгоор хэрэглэгчийг тоолуураар хангах чиг үүрэг бий болсон нь уг асуудлаар зардал нэмэлтээр бий болсон байна. 
Дулааны тоолуур, хэмжих хэрэгсэл байршуулах талаар хуулийн төслийн зохицуулалтыг авч үзвэл:

	27 дугаар зүйл.Тоолуур, хэмжих хэрэгсэл, түүнд тавигдах шаардлага

27.1.Дулаан үйлдвэрлэх, дамжуулах, түгээх, хэрэглэх үе шат бүрд дулааныг тоолуураар хэмжих ба эх үүсгүүрээс эцсийн хэрэглэгч хүртэл дулааны эрчим хүчний нэгдсэн баланс гаргах боломжтой системийг бүрдүүлнэ. 

27.2.Тоолуур суурилуулах техникийн боломжгүй тохиолдолд хэрэглэгчийн халаалтын системд зардал хуваарилах төхөөрөмж, түүнтэй адилтгах хэмжих хэрэгсэл суурилуулах замаар дулааны хэрэглээг хэмжиж болно.

27.5.Дулааны эх үүсгүүрээс дамжуулах, түгээх сүлжээнд нийлүүлж буй дулааны эрчим хүчийг тооцох тоолуур, хэмжих хэрэгсэл суурилуулах зардал, ашиглалтыг үйлдвэрлэх тусгай зөвшөөрөл эзэмшигч хариуцна. 

27.6.Дамжуулах сүлжээнээс түгээх сүлжээнд нийлүүлж буй дулааны эрчим хүчийг тооцох тоолуур, хэмжих хэрэгслийг суурилуулах зардал, ашиглалтыг дамжуулах тусгай зөвшөөрөл эзэмшигч хариуцна. 

27.7.Түгээх сүлжээний дотоод энергийн баланс тооцоход шаардлагатай цэгүүдэд дулааны тоолуур, хэмжих хэрэгсэл суурилуулах зардал, ашиглалтыг түгээх тусгай зөвшөөрөл эзэмшигч хариуцна. 

27.8.Хэрэглэгчийн хэрэглэсэн дулааны эрчим хүчийг тооцох зориулалттай дулааны тоолуур нь дулаан түгээх тусгай зөвшөөрөл эзэмшигчийн өмч байна. 




Дээр дурдсан чиг үүргийг хэрэгжүүлэхэд тусгай зөвшөөрөл эзэмшигчийн хувьд нэмэлт зардал, үүрэг бий болсон байна.

Энэ асуудлаар эрх бүхий албан тушаалтантай холбогдоход нийтдээ улсын хэмжээнд 407 мянган ахуйн хэрэглэгч, 25 мянган аж ахуйн нэгж, байгууллагад тоолуур суурилуулах шаардлагатай. Үүнээс Улаанбаатар цахилгаан түгээх станцаас бусад түгээх компаниудад нийтдээ 111 тэрбум төгрөгийн санхүүжилт шаардлагатай байна. Үүнээс нэг хэрэглэгчид ногдох тоолуурын дундаж үнэ нь 110 мянган төгрөг байна. Энэ зардлыг хэрэглэгчийн тооноос хамаарч төлөхөөр байна.

Ийнхүү дулааны хэрэглээг тоолуураар хэмжсэнээр иргэд  дулаанаа тохируулах, дулаан зарцуулалтын үр ашгийг нэмэгдүүлэх ач холбогдолтой байна. 


[bookmark: _Toc220757013]2. ТӨРИЙН БАЙГУУЛЛАГЫН ЗАРДЛЫН ТООЦОО
Хуулийн төслийн зорилгыг хангахад чиглэсэн дараах нэмэлт чиг үүргийг төр өөртөө хүлээсэн байна. Үүнд: 
· Эрчим хүчний мэдээллийн санг бий болгох;
· дулаан хангамжийн хөгжлийн схемийг боловсруулах;
· хэсэгчилсэн дулаан хангамжийн эрх олгох;
· төрөөс үзүүлэх дэмжлэгийн хүрээнд төрөөс тодорхой татаас өгөх, санхүүгийн дэмжлэг үзүүлэх болон татварын дэмжлэг үзүүлэх талаар тусгасан байна. Энэ хүрээнд төрөөс ямар хэмжээний зардал гарах боломжтой эсэх асуудлыг үзвэл: 
Эрчим хүчний мэдээллийн нэгдсэн санг Эрчим хүчний тухай хуульд нэмэлт, өөрчлөлт оруулах тухай хуулийн төсөлд дараах байдлаар тусгасан байна. Үүнд: 

	“111дүгээр зүйл.Эрчим хүчний мэдээллийн нэгдсэн сан  

111.1.Эрчим хүчний салбар нь техникийн болон үйл ажиллагааны үзүүлэлтийг төрөлжүүлэн бүртгэдэг мэдээллийн нэгдсэн сантай байна. 

111.2.Салбарын мэдээллийг дараах байдлаар төрөлжүүлэн мэдээллийн нэгдсэн санд бүртгэнэ: 

111.2.1.барилга байгууламж, үндсэн тоног төхөөрөмжийн мэдээлэл;
111.2.2.дулаан хангамжийн системийн бүртгэл, холбогдох мэдээлэл
111.2.3.эрчим хүчний үйлдвэрлэл, хэрэглээний мэдээлэл;
111.2.4.салбарт үйл ажиллагаа явуулж буй байгууллагуудын техник, эдийн засгийн үндсэн үзүүлэлтийн мэдээлэл;

111.2.5.санхүүгийн мэдээлэл;
111.2.6.их засвар, техник зохион байгуулалтын арга хэмжээ, хөрөнгө оруулалт, бусад засвар шинэчлэлтийн мэдээлэл;

111.2.7.худалдан авах ажиллагааны мэдээлэл;
111.2.8.өвлийн бэлтгэл хангах ажлын явцын мэдээлэл; 
111.2.9.технологийн горим ажиллагааны мэдээлэл;
111.2.10.технологийн зөрчлийн мэдээлэл;
111.2.11.хүний нөөцийн ерөнхий статистик мэдээлэл;
1112.12.салбарын хяналт шалгалтын мэдээллийн нэгдсэн бүртгэл
111.2.13.шаардлагатай гэж үзсэн бусад мэдээлэл.

111.3.Мэдээллийн нэгдсэн сан үүсгэх ажлын хүрээнд хувь хүний болон байгууллагын бизнесийн нууцтай холбоотой мэдээллийг шаардахыг хориглоно. 

111.4.Мэдээллийн нэгдсэн санг бүрдүүлэх, баяжуулах, ашиглах, боловсруулалт хийх, судалгаа, дүн шинжилгээний тайлан гаргах асуудлыг эрчим хүчний мэдээллийн нэгдсэн системээр дамжуулан хэрэгжүүлнэ.

111.5.Эрчим хүчний мэдээллийн нэгдсэн систем нь дараах үйл ажиллагааг хэрэгжүүлнэ:

111.5.1.их өгөгдөл ашиглан, хиймэл оюун ухаанд тулгуурлан салбарын бодлого, төлөвлөлтийг хийх;

111.5.2.төлөвлөлтийн хэрэгжилт, тайлагнал, хяналт-шинжилгээ, үнэлгээг хийх;

111.5.3.мэдээллийн нэгдсэн сан бүрдүүлэх, хадгалах;
111.5.4.мэдээллийг олон нийтэд ил тод, нээлттэй хүргэх.

111.6.Эрчим хүчний асуудал эрхэлсэн төрийн захиргааны төв байгууллага нь мэдээллийн нэгдсэн систем, мэдээллийн нэгдсэн сангийн удирдлага, зохион байгуулалтыг хариуцах байгууллагыг тодорхойлно. 

111.7.Мэдээллийн нэгдсэн сангийн тогтолцоо, удирдлага, зохион байгуулалтын журмыг эрчим хүчний асуудал эрхэлсэн төрийн захиргааны төв байгууллага батална. 

111.8.Энэ хуулийн 111.7-д заасан журамд дараах асуудлыг тусгана: 

111.8.1.мэдээллийн нэгдсэн системийн бүтэц, зохион байгуулалт;
111.8.2.төрөлжсөн мэдээллийн нэгдсэн санд хадгалагдах өгөгдлийн нэр төрөл;

111.8.3.өгөгдөл, мэдээлэлд тавигдах шаардлага;
111.8.4.өгөгдөл, мэдээлэл цуглуулах давтамж;
111.8.5.өгөгдөл, мэдээллийг төрөлжсөн мэдээллийн нэгдсэн санд оруулах эрх бүхий этгээд, түүний үүрэг, хариуцлага;

111.8.6.төрөлжсөн мэдээллийн нэгдсэн сангийн хадгалалт, хамгаалалт;
111.8.7.мэдээллийн нэгдсэн системийн ашиглалт, хандах эрхийн зохицуулалт;

111.8.8.мэдээллийн нэгдсэн системийн хөгжүүлэлт, шинэчлэлт;
111.8.9.мэдээллийн үйлчилгээ үзүүлэх. 

111.9.Энэ хуулийн 111.6-д заасан байгууллага нь мэдээллийн нэгдсэн систем ашиглах заавар боловсруулж, систем ашиглах этгээдийг мэргэжил, арга зүйн удирдлагаар хангаж ажиллана. 

111.10.Эрчим хүчний эх үүсгүүр, дулаан дамжуулах төв, дулаан дамжуулах, түгээх шугамын мэдээллийг улсын болон хотын мэдээллийн нэгдсэн санд оруулах, байр зүйн хэмжилт хийх ажлыг зохион байгуулах, түүнд шаардлагатай хөрөнгийн эх үүсвэрийг жил бүрийн төлөвлөгөөнд тусган хэрэгжүүлэх ажлыг тухайн дулаан хангамжийн байгууллага хариуцах ба энэ хуулийн 111.6-д заасан байгууллага хяналт тавина.”
           


[bookmark: _Hlk74837088]	Хуулийн дээрх зохицуулалтаас харахад дээр дурдсан асуудлыг хэрэгжүүлэх зорилгоор төрөөс эрчим хүчний мэдээллийн нэгдсэн санг бий болгох зардал гарахаар байна. Төрийн байгууллагуудын хувьд дээрх төрлийн системийг бий болгоход ихээхэн хэмжээний зардал үүсгэдэг. Гэхдээ, дээрх мэдээллийн санг бүрдүүлэх зардлыг төсөл боловсруулагчийн зүгээс 300 сая төгрөг гэж тооцсон. Харин энэхүү системийг цаашид хэвийн авч явах этгээд нь одоо бүтцийн хүрээнд аваад явах боломжтой байна. 
	Дулаан хангамжийн хөгжлийн схемийг боловсруулах:
	Хуулийн төсөлд дулаан хангамжийн хөгжлийн схемийг боловсруулах асуудлаар дараах байдлаар тусгасан байна. Үүнд:
4.1.18.“дулаан хангамжийн хөгжлийн схем” гэж тухайн орон нутаг, бүсийн онцлогийг харгалзан дулааны эрчим хүчний ирээдүйн хэрэгцээг хангах зорилгоор боловсруулж баталсан, дулаан хангамжийн системийг хөгжүүлэх таван жилийн төлөвлөлт бүхий, техник-эдийн засгийн нарийвчилсан үзүүлэлтийг тодорхойлсон баримт бичгийг;
9 дүгээр зүйл.Нэгж дэх төрийн удирдлагын чиг үүрэг
	9.1.Засаг захиргаа, нутаг дэвсгэрийн нэгж дэх төрийн удирдлага дулаан хангамжийн талаар дараах чиг үүргийг хэрэгжүүлнэ:
9.1.1.тухайн засаг захиргаа, нутаг дэвсгэрийн нэгжийн дулаан хангамжийн хөгжлийн схемийг төсөл хэрэгжүүлэгчээс ирүүлсэн санал, тооцоо судалгаанд үндэслэн боловсруулж, нутгийн өөрөө удирдах байгууллагаар батлуулах, орон нутгийн хөгжлийн бодлогын баримт бичигт тусгуулж, хэрэгжилтийг хангаж ажиллах;
10 дугаар зүйл.Нутгийн өөрөө удирдах байгууллагын чиг үүрэг 
	10.1.Нутгийн өөрөө удирдах байгууллага дулаан хангамжийн талаар дараах чиг үүргийг хэрэгжүүлнэ:
10.1.1.дулаан хангамжийн хөгжлийн схемийг батлах;
10.1.2.дулаан хангамжийн хөгжлийн схемд үндэслэн тухайн орон нутгийн хөгжлийн бодлого, төлөвлөгөөг баталж, хэрэгжилтийн тайланг хэлэлцэх;
15.4.Хотын Захирагч, аймгийн Засаг дарга нь аймаг, хот, нийслэлийг хөгжүүлэх ерөнхий төлөвлөгөөтэй уялдуулж, энэ хуулийн 15.3-т заасан төлөвлөлтийг дулаан хангамжийн хөгжлийн схемийн төсөлд тусган, нутгийн өөрөө удирдах байгууллагаар батлуулна.
44.1.6.орон нутгийн дулаан хангамжийн онцлог, дулаан хангамжийн хөгжлийн схемд нийцүүлж хэсэгчилсэн, бие даасан дулаан хангамжийн системийг бий болгох бодлого, төлөвлөлийг хэрэгжүүлэх;
48.1.Төвлөрсөн дулаан хангамжийн системийг хөгжүүлэх, тогтвортой найдвартай ажиллагааг хангах зорилгоор улс, орон нутгийн төсөвт дараах асуудлыг тусган, санхүүжүүлнэ: 
48.1.1.дулаан хангамжийн хөгжлийн схем боловсруулах;
	 Дээрх дулаан хангамжийн схем нь 5 жилийн төлөвлөлт бөгөөд баримт бичгийн хувьд нэг удаагийн төлөвлөлт нь 200 сая төгрөг байх ба энэ нь 5 жил тутамд хийгдэх баримт бичиг болно. Энэ агуулгаар жилд дунджаар 40 сая төгрөгийн зардал гарах боломжтой байна.
	Харин хэсэгчилсэн дулаан хангамжийн эрх олгох асуудал нь өнөөдөр тусгай зөвшөөрлийн хүрээнд хэрэгжихээр байгааг хялбаршуулж, эрх олгох зарчмаар хялбаршуулж байна. Энэ агуулгаар төрөөс шинэ чиг үүрэг бий болоогүй ба үүнтэй холбоотой зардал тооцохгүй, одоо байгаа бүтэц, чиг үүргийн хүрээнд хэрэгжих боломжтой. 

17 дугаар зүйл.Хэсэгчилсэн дулаан хангамжийн систем 
[bookmark: _Ref197533443]17.1.Хэсэгчилсэн дулаан хангамжийн систем барих хүсэлтийг аймаг, нийслэлийн зохицуулах зөвлөлд гаргах ба дараах мэдээллийг хүсэлтэд тусгасан байна:
17.1.1.дулаан хангамжийн системийн нутаг дэвсгэрийн байршил;
17.1.2.дулаан хангамжийн системд хамаарах хэрэглэгчийн мэдээлэл;
17.1.2.суурилагдсан хүчин чадлын хэмжээ.
17.2.Аймаг, нийслэлийн зохицуулах зөвлөл энэ хуулийн 17.1-т заасан хүсэлт нь тухайн орон нутгийн дулаан хангамжийн хөгжлийн схемд нийцсэн бол хэсэгчилсэн дулаан хангамжийн систем барих эрх олгоно. 
17.3.Аймаг, нийслэлийн зохицуулах зөвлөл энэ хуулийн 17.2-т зааснаас бусад үндэслэлээр хэсэгчилсэн дулаан хангамжийн системийг барих эрх олгохоос татгалзахгүй.
17.4.Хэсэгчилсэн дулаан хангамжийн системийн өмчлөгч буюу түүнээс эрх авсан этгээд нь хэсэгчилсэн дулаан хангамжийн системийг барьж дуусмагц дараах баримт бичгийн хамт аймаг, нийслэлийн Зохицуулах зөвлөлд системийг бүртгүүлнэ:
17.4.1.техник, эдийн засгийн үндэслэл;
17.4.2.улсын комиссын акт;
17.4.3.байгаль орчинд нөлөөлөх байдлын үнэлгээ.
	Харин хуулийн төслийн 9 дүгээр бүлэгт заасан төрөөс үзүүлэх дэмжлэгийн хүрээнд төрөөс тодорхой татаас өгөх, санхүүгийн дэмжлэг үзүүлэх болон татварын дэмжлэг үзүүлэх талаар тусгасан асуудал нь хэрэгжих явцад төрөөс шууд гарах зардал биш. Харин дулаан хангамжийн хувьд төр дэмжлэг үзүүлэхдээ ямар хэлбэрээр үзүүлэх боломжтойг хуульд тусгасан. Эдгээр дэмжлэгийн заалтыг хэрэгжүүлэхийн тулд эхлээд хөгжлийн схем, тухайн жилийн төсвийн хууль болон татварын хууль тогтоомжид өөрчлөлт оруулснаар хэрэгжих боломжтой тул энэ хуулийн хүрээнд шууд гарах зардалд тооцогдохгүй болно. 



 







[bookmark: _Toc220757014]ДҮГНЭЛТ
Дулаан хангамжийн тухай хуулийн төсөл батлагдсанаар хэрэглэгч иргэд, хуулийн этгээдээс шууд гарах зардал гарахгүй гэж тооцсон. Харин  дулаан хангамжийн үйлчилгээ үзүүлдэг тусгай зөвшөөрөл эзэмшигч нарын хувьд тоолуур, хэмжих хэрэгслийн зардлыг төлөх шаардлага үүснэ. Нийтдээ гарах зардал нь 111 тэрбум төгрөг ба нэг хэрэглэгч тутамд 110 мянган төгрөгийн зардал дунджаар гарна гэж тооцлоо. Үүнээс нэг тусгай зөвшөөрөл эзэмшигчийн үйлчлэх хүрээнд 100 хэрэглэгч гэж тооцож үзвэл, 11 сая төгрөгийн зардал гарна.
Харин төрөөс гарах зардлын хувьд мэдээллийн нэгдсэн систем хөгжүүлж, мэдээллийн санг бүрдүүлэх хүрээнд эрчим хүчний асуудал эрхэлсэн төрийн захиргааны байгууллага нь одоо байгаа бүтэц, чиг үүргийн хүрээнд системийг ажиллуулах боломжтой. Гэхдээ уг систем хөгжүүлэх зардлыг 300 сая төгрөг гэж тооцсон ба энэ зардал улсын төсвөөс гарна.
Харин орон нутгийн төсвөөс гарах асуудал нь дулаан хангамжийн хөгжлийн схем боловсруулах зорилгын хүрээнд гарах ба ойролцоогоор 200 сая төгрөгийн зардлыг 5 жил тутам гаргана. 
 



























[bookmark: _Toc220757015] 	АШИГЛАСАН МАТЕРИАЛ

 	1.Хууль тогтоомжийн тухай хууль; 
 	2.Эрчим хүчний тухай хууль;
3.Сэргээгдэх эрчим хүчний тухай хууль;
4.Эрчим хүний хэмнэлтийн тухай хууль;
	5.Төрийн албаны тухай хууль; 
6.Дулаан хангамжийн тухай хуулийн төсөл;
 	7.Монгол Улсын Засгийн газрын 2016 оны 59 дүгээр тогтоолын 4 дүгээр хавсралтаар баталсан “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”.

